«Қачонгача томошабин бўламиз?»ни ўқиб…

БОЗОР ИҚТИСОДИЁТИ ВА «ҲАЁТ ЙЎЛИ»


Рўза пайти келиши билан бозорларда гўшт нархи кўтарилишига кўникиб қолганмиз…

Кузнинг охирларида сабзининг килоси 25 сўм эди, чамамда… Ҳолбуки, ўтган йили апрел ойига келиб сабзининг баҳоси деярли гўшт нархига тенглашиб қолганди… 

Бир йили тарвуз ниҳоятда кўпайиб кетиб, айрим деҳқонлар ўзлари пешона тери билан етиштирган маҳсулотини сув-текинга сотишга мажбур бўлишди, ҳеч ким «битта тарвузга 10 сўм эмас, 30 сўм бераман» демади…

Ёзда помидорнинг килоси 30 сўм эди, ҳозир 1.300 сўмга чиқди…

«Моҳият»нинг 22 феврал сонидаги «Қачонгача томошабин бўламиз?» мақоласини ўқиб, хаёлимга турли қарама-қарши фикрлар келди…
Биз бозор иқтисодиёти шароитларида яшаяпмиз. Буни тўла тушуниб етмаганларга изоҳ сифатида шуни айтиш керакки, бозордаги нарх-наво талаб ва таклиф асосида шаклланади. Ҳар ким ўз имкони ва чўнтагига қараб маҳсулот харид қилади. На сотувчи харидорга ўз маҳсулотини ўзи қўйган нархдан мажбурлаб сота олади, ва на харидор сотувчи истаган нархдан кам пул бериб маҳсулотни сотиб олади! Бозорда маҳсулот талабдан кўпайиб кетса нарх-наво ўз-ўзидан тушади, тушганда ҳам уни етиштирган одам зарар қиладиган даражагача тушиб кетиши мумкин. Худди шунга ўхшаб, таклиф қилинаётган маҳсулотни сотиб олувчилар кўпайиб кетса нархлар ўз-ўзидан кўтарилиб кетади, кўтарилганда ҳам айрим тоифадаги кишилар сотиб ололмайдиган даражагача кўтарилиб кетиши мумкин. Бу ҳолатда давлат нархларни туширишга ҳаракат қилиб, мажбурлов чораларини қўллай бошлаган жойда бозор иқтисодиёти тугайди…
Муаммога юқоридаги нуқтаи-назардан ёндашадиган бўлсак, довон йўлидан киракашлик мақсадида фойдаланаётган тадбиркорларга эътироз билдиришга кўп ҳам ўрин қолмаса керак. Улар нега лицензия олмасдан фаолият юритаётгани эса алоҳида кўриб чиқилиши зарур бўлган бошқа масала. Ҳайдовчилар билан яқинроқ гаплашсангиз, кўпчилик нега лицензия олмаётганлигининг сири ҳам ошкор бўлади. Айтишларича, лицензия оласанми-олмайсанми, барибир йўлдаги «ходимларга узатиб туриш керак» экан, чунки «ходимларнинг» ҳам бола-чақаси бор. 
Тошкентдан водийга бориш нархига келсак, йўлкира баҳосини талаб ва таклиф белгилаяпти. Албатта, байрам кунлари ёки қалин қор ёгиши туфайли довон ёпилган кунлари олинадиган нарх оддий кунларга нисбатан деярли икки баравар кўтарилиб кетяпти. Келинг, аҳволни бозор билан солиштириб кўрайлик. Бундайроқ гўштни 1.000 сўмга сотиб олиш мумкин, ҳолбуки яхши қўй гўштининг баҳоси 2.800 сўм. Чўнтагингизга қараб, хоҳласангиз минг сўмлик ёки икки минг сўмлик, ҳатто уч минг сўмлик гўшт сотиб олишингиз мумкин. Ҳеч ким қассобларни айбламайди. Худди шунга ўхшаб, Андижонга «Нексия»да кетиш чўнтагингизга огирлик қилса, марҳамат, «Тико»га ўтиринг, у ҳам бўлмаса «Дамас»нинг орқа ўриндигига жойлашиб, «сакраб-сакраб» кетаверасиз. 
Битта «Нексия»нинг баҳоси ўн миллион сўмдан ошади. Ҳайдовчи талаб ва таклифга қараб, битта йўловчини тўрт минг сўмдан ҳам, ўн беш минг сўмдан ҳам олиб кетиши мумкин. «Нексия»нинг пулини чиқариш учун қанча вақт керак бўлади? Қанча бензин-у эҳтиёт қисм кетади? Айрим пайтлар водийда бир литр бензин нархи «қўлда» 400 сўмгача чиқиб кетишини ҳисобга олиш зарурми? Автомобилнинг эскиришини ҳам унутмаслик лозим. Худо кўрсатмасин, бир бало-қазога учраб қолса борми, харажатнинг каттасини кутаверади… 
Ўтган ҳафта қор ёққан кунлари водийга бир танишимни кузатиб қўйдим. «Нексия»да 9.000 сўмга гаплашиб кетди. 25 феврал куни бошқа бир танишим эса «Нексия»да 5.000 сўмга кетди. Ҳолбуки, бир «Тико» ҳайдовчиси «4.000 сўмга олиб кетаман» деб ялинганди. Бир пайтлар таксида Тошкентдан Андижонга бориш самолётда боришга нисбатан икки баравар қиммат бўлганлигини катта ёшдагилар унутмаган бўлишса керак. Самолёт билети арзонлаб, ҳар куни поезд қатнови йўлга қўйилгандан кейин ҳамма нарса ўз-ўзидан жойига тушиб қолади. Буни бозор дейдилар! 
Ҳозир водийнинг йирик шаҳарларида давлат жамоат транспорти ўрнини шахсий «Дамас» ва «Отойўл»лар эгаллаб олди. Маълумки, давлат жамоат транспорти ҳеч қачон фойда келтириб ишлаган эмас. Зарарлари доим шаҳар бюджетидан қопланиб келган. Ажабо, автобуслар ҳаракат жадвалига риоя қилмаслиги туфайли бекатда жигибийрон бўлиб, ишга кеч қолган пайтларимиз тезда эсимиздан чиқдими? Шахсий автомобиллардаги киракашлар эса ҳам ўзларини иш билан таъминлашмоқда, ҳам йўловчиларнинг узогини яқин қилмоқда, ҳам одамларнинг вақтини тежамоқда. Масалан, Андижон шаҳрида бир жойга бормоқчи бўлсангиз, «Дамас»ларни бир-икки дақиқадан ортиқ кутмайсиз. Бироқ, айрим ҳайдовчилар автомобилни «ўпкасини чўпга илиб» бошқариши туфайли тез-тез автоҳалокатлар содир бўлиб тургани ҳам сир эмас. Ушбу мавзуда оммавий ахборот воситалари бир неча марта бонг урди. Бу эса шахсий киракашларни йўқ қилиб, яна давлат жамоат транспортини тиклаш керак, дегани эмаску! «Салласини опке деса, калласини опкепти» деган мақол бежиз айтилмаган.
Шу нуқтаи-назардан оладиган бўлсак, юқорида эслатиб ўтилган мақоладаги «Давлат ва халқ манфаатларига жиддий равишда зиён етказилмоқда. Жуда катта маблаг ҳисобига қурилган йўл давлат учун эмас, бир тўп олгирларнинг шахсий эҳтиёжи учун хизмат қиляпти» деган жумлалар, тўғриси, менга эриш туюлди. «Давлат» дегани сиз-у биз эмасми? Киракашлар ҳам давлатга маълум миқдорда солиқ тўлаган ўз ватандошларимиз. Давлат эса йўлни ҳамма фуқаролардан, яъни солиқ тўловчилардан йигилган маблаг эвазига бунёд қиляпти. Киракашларга «бугундан бошлаб йўловчиларни фақат фалон сўмдан олиб кетасан» деб буйруқ қилиб бўлмайди. Шундай бўлди ҳам дейлик, бунинг оқибати жуда хунук бўлиши муқаррар. Бозорда 1.300 сўмдан помидор сотаётган олибсотар «тадбиркор»га «давлат қуриб қўйган бозордан ўз манфаатинг йўлида фойдаланяпсанми» деб таъна қилиш қанчалик тўғри бўлади? 

Қамчиқ довонидан ўтганимда нимагадир иккинчи жаҳон уруши давридаги 900 кундан ортиқ давом этган Ленинград қамали ҳақида ўқиганларим хаёлимга келаверади. Ўша пайтлар қуруқликдан шаҳарга олиб борувчи йўл душман қўлига ўтиб қолгани учун қуршовда қолган аҳолига озиқ-овқат етказиб бериш фақат қиш ойларида, Ладога кўли музлаган пайтда амалга оширилган… 
Пойтахтимизни Қамчиқ довони орқали водий билан боглайдиган йўл ҳақиқатан ҳам бугунги кунда ҳаёт йўлига айланиб қолди. Чунки, текисликдаги йўл орқали қўшни давлат ҳудудидан ўтиш фуқароларимиз учун деярли имконсиз ҳолга келди. Мабодо, ўша йўлдан юриб қолгудек бўлсангиз олдинда ўзингизни кутаётган камситишлар-у хўрлашларга, инсонлик қадр-қимматингизни пой-мол қилишлари-ю, чўнтагингиздан «номаъқул модда» чиқиб қолишига тайёр туришингизга тўғри келади. Ҳай, нима ҳам дердик, бу кунлар ҳам ўтар-кетар…
 

Тоққа қалин қор ёққан кунлари довон йўли беркитиб қўйилади. Натижада, минглаб одамлар ярим йўлда қолиб кетиб сарсон бўлишади. Шошилиб турган кишилар соатлаб совуқда довоннинг очилишини кутишади. Сабри чидамаганлар йўлкирасига куйиб яна ортга қайтиб кетишади. «Йўлини қилган уддабуронлар» эса довондан ўтиб кетаверар эмиш… 

Айрим кунлари довон йўлидаги постлардан ўтиш учун машиналар ярим соат-бир соат навбат кутиб туриб қолади. Нимагадир, постдан машиналарни икки қатор қилиб ўтказиш ўрнига битта қуйруққа тиқиб қўйишади. 
Баъзида, тоғдан кўчки кўчиши натижасида йўлнинг бир қисми қор остида қолади. Ўшанда «Тогда фалонча машинани қор босиб қолиб, фалонча киши ўлибди»га ўхшаган турли миш-мишлар тарқалади. Фан-техника тараққиёти ниҳоятда кучайиб бораётган бир даврда наҳотки йўлнинг аҳволи ва довоннинг очиқ ёки ёпиқлиги ҳақида радио орқали об-ҳаво маълумотларига қўшиб хабар қилиб туришнинг иложи бўлмаса?! Бу нарса Фавқулодда вазиятлар вазирлигининг бевосита вазифасига кирмайдими? Бугунги кунда уяли телефон тармоқлари Қамчиқ довонида телефондан фойдаланиш, пойтахт ва водий билан алоқа ўрнатиш имконини беради. Ана шу телефон компаниялари билан ҳамкорликни йўлга қўйиб, улар ёрдамида йўлдаги аҳвол ҳақида халққа хабар етказиб туриш, постлардан ўтиш жойларидаги қўшимча йўлакларни ишга солиш, йўлнинг маълум қисмларига пуллик ҳожатхоналар қуриш орқали йўлдан фойдаланиш маданиятини бир босқич юқорига кўтарсак бўлмайдими? Фавқулодда вазиятлар вазирлиги ва FM радиолари бу ҳақда ўйлаб кўришса ёмон бўлмасди. 

